
M o ħ ħ  u  Ġ i s e M  l - e w r o p a 

Bħala artisti, intellettwali u xjentisti, u l-ewwel u qabel kollox bħala ċittadini, hija r-responsabbiltà tagħna 

li ningħaqdu fid-dibattitu dwar il-ġejjieni tal-Ewropa, l-aktar bħalissa fejn hemm tant kwistjonijiet kruċjali. 

Jeħtieġ li terġa’ tinkiseb il-fiduċja fl-Ewropa. Fid-dawl tax-xejriet globali attwali, għandhom jiġu affermati mill-

ġdid il-valuri tad-dinjità tal-bniedem u d-demokrazija. M’għandhomx jibqgħu jiddominaw in-narrattivi populisti 

u nazzjonalistiċi. 

Il-Moħħ u l-Ġisem tal-Ewropa huwa tweġiba għas-sejħa tal-Parlament Ewropew u tal-President tal-

Kummissjoni Ewropea biex titfassal narrattiva ġdida għall-Ewropa għaċ-ċittadini kollha. Dan id-dokument 

mhuwiex il-punt tal-wasla. Pjuttost, huwa katalist li nittamaw li jwassal għal aktar kontributi għad-dibattitu.

 

Nemmnu li biex ikun hemm entità politika vera u li taħdem sew fl-Ewropa, hu vitali l-fehim ta’ xi tfisser l-Ewropa 

bħala “mod ta’ ħsieb” . Nafu wkoll li hija ugwalment essenzjali narrattiva li torbot l-imgħoddi mbiegħed u dak 

aktar reċenti tal-Ewropa mal-preżent, u fl-istess ħin tipprovdi viżjoni għall-ġejjieni. 

L-Ewropa hija qagħda mentali msawra u mrawma mill-wirt spiritwali, filosofiku, artistiku u xjentifiku tagħha, 

u xprunata mil-lezzjonijiet tal-istorja. Issa trid issir ukoll entità politika ġenwina u effettiva li jkollha l-ħila u 

d-dehen tilqa’ l-isfidi u d-diffikultajiet kollha li ċ-ċittadini Ewropej qed iħabbtu wiċċhom magħhom illum u dawk 

li se jiffaċċaw fil-ġejjieni. Mill-qgħad fost iż-żgħażagħ sat-tibdil fil-klima, mill-immigrazzjoni sas-sikurezza tad-

dejta personali, il-lista hija twila, u l-urġenza saħansitra akbar. 

L-Ewropa hija qagħda mentali li tmur lil hinn grupp ta’ Stati Nazzjon, suq intern u l-profili ġeografiċi ta’ 

kontinent. L-Ewropa hija  responsabbiltà morali u politika, li trid titwettaq mhux biss mill-istituzzjonijiet u 

l-politiċi, iżda minn kull Ewropew. L-Ewropa hija għajn ta’ tnebbiħ mill-passat, emanċipazzjoni fil-preżent, u 

aspirazzjoni lejn ġejjieni sostenibbli. L-Ewropa hija identità, idea, ideal. 

L-Ewropa hija qagħda mentali kondiviża miċ-ċittadini fil-kontinent kollu. L-istudenti, ir-riċerkaturi, 

l-akkademiċi, l-artisti, il-professjonisti u l-politiċi li jgħixu, jistudjaw, jaħdmu, jaħsbu u jivvjaġġaw bejn il-

fruntieri nazzjonali, jagħmlu dan sabiex japprofondixxu u jkabbru l-għarfien tagħhom, joħorġu l-kreattività 

tagħhom u jwessgħu l-opportunitajiet tagħhom. Jiskopru u jqajmu mill-ġdid ir-rotot li terrqu n-nisa u l-irġiel li 

minn żmien l-Antikità, u dejjem aktar tul ir-Rinaxximent u l-Illuminiżmu, żviluppaw għall-Ewropa grammatika 

komuni ta’ mużika u arti, korp komuni ta’ xjenza u filosofija, rikkezza tal-għaġeb tal-letteratura u xibka għanja 

ta’ kummerċ.  

L-Ewropa hija qagħda mentali komuni għan-nisa u l-irġiel li, bis-saħħa ta’ twemminhom sew religjuż sew 

sekulari, dejjem kebbsu xrara fl-aktar sigħat mudlama tal-istorja Ewropea u ġġeneraw komunitajiet ġodda ta’ 

spirtu u ta’ xogħol. Tul is-sekli, individwi ngħaqdu flimkien biex jieħdu sehem f’movimenti ċiviċi, politiċi u soċjali 

li ħarsu d-drittijiet ta’ dawk bla setgħa, tal-emarġinati, l-imwarrbin u  dawk li jiddefinixxu lilhom infushom 

bħala differenti. 

L-Ewropa hija qagħda mentali msejsa fuq il-valuri komuni tagħha tal-paċi, il-ħelsien, id-demokrazija u 

l-istat tad-dritt. Illum, hemm bżonn il-viġilanza biex inkomplu nseddqu dawn il-valuri u prinċipji fundamentali u 

nibnu fuqhom: valuri u prinċipji li, mill-bidunett, kienu mfannda fir-“raison d’être” tal-Ewropa. Iridu jiġu attivati 

mill-ġdid u jsiru rilevanti għaċ-ċittadini Ewropej tal-lum u ta’ għada, u mħarsa mill-pressjonijiet interni u 

esterni. 

L-Ewropa hija qagħda mentali li teżisti wkoll lil hinn mill-fruntieri tagħha. Ġgajtiet ta’ nies jinġibdu lejn 

l-Ewropa minħabba l-valuri u l-prinċipji komuni tagħha. Jitħeġġu mil-kisbiet tal-Ewropa u s-solidarjetà tagħha. 

Fl-istess ħin, l-Ewropa qatt ma għandha tinsa li l-prosperità tagħha fiż-żminijiet moderni kienet ta’ spiss 

marbuta mal-konkwista kolonjali u, għalhekk, inkisbet minn fuq dahar kontinenti oħra. 

i n - n a r r a t t i v a  t e v o l v i  t a l - e w r o p a 

L-istorja tal-Ewropa hija kkaratterizzata mill-glorji u mill-miżerji. Is-sisien Greko-Rumani u Nsara tagħha 

kellhom dejjem iħabbtuha mat-twemmin ta’ reliġjonijiet u sistemi ta’ gvern oħra.  Il-qagħda mentali tal-

Ewropa mmaturat u sabet bilanċ biss fl-era moderna u wara diżastri terribbli fis-seklu 20, sakemm waslet 

għall-idea tal-unità fid-diversità.

Fis-seklu mill-1914 sal-2014, seħħew tliet provi  u trasformazzjonijiet fundamentali. 

•  T m i e m  i l - g w e r r a

Il-proġett tal-integrazzjoni Ewropea twieled bħal feniċe tqum mill-irmied tal-Ewwel u t-Tieni Gwerra Dinjija 

100 sena ilu, l-Ewropa tilfet ruħha fil-kamp tal-battalja u fit-trunċieri. Aktar tard, seħtet lilha nnifsiha bil-

kampijiet ta’ konċentrament u s-sistemi totalitarji assoċjati man-nazzjonaliżmu estrem, l-anti-Semitiżmu, 

l-abolizzjoni tad-demokrazija u l-istat tad-dritt, is-sagrifiċċju tal-libertà individwali u t-trażżin tas-soċjetà ċivili.

 Iżda sa minn tmiem it-Tieni Gwerra Dinjija, l-ideal ta’ Ewropa magħquda minn prinċipju ta’ rispett reċiproku u 

l-valuri tal-libertà u d-demokrazija ġab il-fidwa. Ruħ l-Ewropa ġiet irxoxtata. Illum il-proċess ta’ integrazzjoni 

Ewropea huwa kontra l-forom kollha ta’ gwerra. 

•  T a q a ’  l - P u r T i e r a  T a l - Ħ a d i d 

L-1989 fisser era ġdida għall-Ewropa. Il-mobilizzazzjoni tal-enerġija, il-passjoni u r-reżistenza kontra r-reġimi 

komunisti u l-ideoloġija ottuża tagħhom, żviluppaw tul is-snin fl-Ewropa Ċentrali u tal-Lvant. Fis-snin wara 

l-1989, il-valur tad-demokrazija ddaħħal mill-ġdid u s-suq ħieles sar realtà fl-Ewropa kollha. L-istabbilment 

tal-moviment ħieles tal-persuni, il-prodotti, is-servizzi u l-ideat kien rebħa straordinarja fuq mentalitajiet li 

fittxew li jimponu viżjoni unika fuq ir-realtà u joħolqu x-xkiel.

 It-trasformazzjoni Ewropa polarizzata għal waħda multipolari wasslet għal era ġdida ta’ interkonnettività u 

interazzjoni fost in-nies u l-pajjiżi. Kienet l-Unjoni Ewropea li pprovdiet il-qafas viżjonarju u d-determinazzjoni 

meħtieġa bħala tweġiba għall-isfida tremenda tal-unifikazzjoni mill-ġdid tal-Ewropa. L-Ewropa bdiet tħabbat 

b’qalb waħda, u l-ħafna arterji tagħha sabu qalb. 



•  T i n f a q a ’  l - b u ż ż i e q a 

L-2008 kienet il-bidu tal-kriżi ekonomika, li wasslet għat-telf ta’ miljuni ta’ impjiegi u ż-żieda fil-qgħad għal 

livelli mhux immaġinabbli fil-pajjiżi Ewropej. In-narrattiva dominanti taż-żmien, bil-fiduċja tagħha fil-kapaċità 

awtoregolatorja tas-swieq u ċ-ċelebrazzjoni tal-ispekulazzjoni għall-qligħ, ħabbtet wiċċha mar-realtà b’mod 

drammatiku. Is-sistemi ta’ kontroll ekonomiku u finanzjarju kellhom iduru fuqhom infushom u f’daqqa waħda 

kellhom jassumu r-responsabbiltà. L-Unjoni Ewropea ħadet azzjoni biex issir bidla malajr lejn governanza 

politika aktar qawwija tas-sistemi finanzjarji. Dan issa jeħtieġ li jiġi kkumplimentat minn insistenza akbar fuq 

il-governanza ċivili infurmata mill-paradimmi konġunti tad-demokrazija pareteċipattiva u s-sostenibbiltà, li 

juru t-triq lejn xefaq ġdid ta’ tama, solidarjetà u responsabbiltà għall-Ewropej kollha. 

Fi żmien meta l-kultura titqies fakultattiva aktar milli essenzjali, saret diffiċli ngħidu lil xulxin l-aktar stejjer 

sempliċi, aħseb u ara nartikolaw narrattivi konvinċenti dwar il-valuri li jirfdu lis-soċjetà tagħna. Madankollu, 

issa huwa l-mument għan-narrattivi konvinċenti, aktar milli s-sempliċi numri.

i r - r i n a x x i m e n T  j i lTa q a ’  m a l - K o ż m o P o l i Ta n i ż m u  

L-Ewropa għandha bżonn ta’ bidla fil-paradimma tas-soċjetà— fil-fatt, xejn anqas minn “Rinaxximent Ġdid”. 

It-terminu jinvoka l-memorja tar-rivoluzzjonijiet fl-oqsma tal-ħsieb li x-xrara tagħhom tkebbset fis-sekli 15 

u 16. Dan kien żmien meta s-soċjetà, l-arti u x-xjenza, heżżu l-ordni stabbilit u wittew it-triq għaż-żmien 

li qed ngħixu bħalissa tas-Soċjetà tal-Għarfien. L-Ewropa għandha r-riżorsi biex tkun fuq quddiem f’dawn 

iż-żminiijiet. Jeħtieġ ukoll li tkun l-eżempju dinji tal-għajxien sostenibbli u tkun forza li tħeġġeġ u tnebbaħ it-

twaqqif u t-twettiq ta’ aġenda globali għall-iżvilupp sostenibbli. Dan għandu jintlaħaq mhux biss billi nieħdu 

ħsieb il-bijodiversità iżda wkoll id-diversità u l-pluraliżmu kulturali.

Mingħajr ma nwarrbu l-importanza tal-leġiżlazzjoni ekonomika u finanzjarja, hemm bżonn ta’ ċaqliq urġenti 

tal-efasi fil-korp politiku Ewropew u l-Ewropa trid tagħraf li l-kultura hija sors ewlieni li jitma’ u jsostni l-ġisem 

soċjali u politiku tal-Ewropea. 

	 •		L-Ewropa bħala entità politika teħtieġ li x-xjenzi — naturali, tekniċi u soċjali — jsibu tweġibiet 

innovattivi għall-intensità u l-firxa tal-użu tal-enerġija; jinkoraġġixxu l-użu tal-enerġija li tiġġedded; 

jiżviluppaw jew jerġgħu jiskopru mediċini, terapiji u modi ta’ għajxien li jtejbu l-benessri tal-bniedem. 

It-teknoloġija trid issir estensjoni tal-kreattività u s-soċjetà li tagħti s-setgħa lil dak li jkun. 

 

	 •		L-Ewropa bħala entità politika teħtieġ l-arti biex tiġġenera forom ġodda u radikali ta’ 

immaġinazzjoni li jedukawlha s-sensibilità tagħha. L-arti moderna oriġinarjament kienet fenomenu 

Ewropew li tnebbaħ bil-kbir minn kulturi oħra mhux Ewropej. Għaqqdet il-movimenti artistiċi fil-

kontinent kollu li kienu jaqsmu affinità globali għad-differenzi u x-xewqa għall-emanċipazzjoni. 

	 •		L-Ewropa bħala entità politika teħtieġ li tirrikonoxxi l-valur tal-wirt kulturali, sew dak tanġibbli 

sew mhux tanġibbli. Jekk immorru lura, il-wirt Ewropew inħoloq mhux biss minn ġenerazzjoni għall-

oħra, iżda wkoll fost il-komunitajiet u t-territorji. Il-wirt kulturali juri x’fisser tul iż-żminijiet li tkun 

Ewropew. Huwa strument b’saħħtu li jipprovdi sens ta’ appartenenza fost u bejn iċ-ċittadini Ewropej. 



Sabiex jiskatta dan il-potenzjal, l-Ewropa bħala entità politika għandha bżonn tiżviluppa kożmopolitżmu 

ġdid għaċ-ċittadini tagħha li jinkludi ambjenti urbani dinamiċi u kreattivi u kompetizzjoni sana bejn l-ibliet. 

Il-bliet Ewropej iridu jsiru aktar minn ċentri urbani; għandhom jistinkaw biex isiru kapitali tal-kultura u jkabbru 

l-kwalità tal-ħajja tal-Ewropej kollha. Għalfejn ma nibdewx nimmaġinaw lill-Ewropa bħala mega-belt waħda 

kbira interkonnessa bis-saħħa tat-trasport u l-komunikazzjoni?  

L-Ewropa bħala entità politika trid tuża l-“qawwa ratba” tagħha mhux biss fil-kontinent kollu, iżda wkoll lil 

hinn mill-fruntieri tagħha biex issir sieħeb globali rispettat u li jirrispetta, u jippromwovi mudell globali ġdid ta’ 

soċjetà bbażat fuq valuri etiċi, estetiċi u sostenibbli. 

Biex tissawwar din l-entità politika ġdida, l-Ewropa għandha bżonn impenn kollettiv qawwi: 

	 •		L-Ewropa	teħtieġ	mexxejja	politiċi	kuraġġużi,	immaġinattivi	u	mdawla	li	jitkellmu	u	jifhmu	l-lingwa	

tal-Ewropa bħala entità politika, animata enerġizzata permezz tal-kultura. 

	 •		L-Ewropa	 teħtieġ	ukoll	artisti	u	 xjentisti,	għalliema	u	ġurnalisti,	 storiċi	u	soċjologi,	 intraprendituri	

u impjegati taċ-ċivil li lesti jimxu lil hinn il-kumdità tal-awtonomija tagħhom biex jerfgħu 

responsabilitajiet ġodda lejn l-Ewropa bħala korp politiku. 

	 •		Fl-aħħarnett,	 l-Ewropa	 għandha	 bżonn	 liċ-ċittadini	 jgħollu	 leħinhom	 u	 jieħdu	 sehem	 fl-spazju	

pubbliku Ewropew tad-dibattitu billi jaqsmu l-esperjenzi u l-preokkupazzjonijiet tagħhom. Dawn 

in-narrattivi se jirrakkontaw xi tfisser li tkun Ewropew fis-seklu 21. 

Bħala artisti, intellettwali u xjentisti, hija l-missjoni tagħna li noffru narrattiva mill-perspettiva tagħna li 

fiduċjużi li se tqanqal id-dibattitu dwar il-futur tal-Ewropa. Ir-rinaxximent u l-kożmopolitżmu huma żewġ ideali 

kulturali li nqisuhom parti vitali tal-Ewropa tal-lum u ta’ għada u nħarsu lejhom.

